ՀԻՄՆԱՎՈՐՈՒՄ
 «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2007 ԹՎԱԿԱՆԻ ՕԳՈՍՏՈՍԻ 30-Ի N 1045-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1. Ընթացիկ իրավիճակը և իրավական ակտի ընդունման անհրաժեշտությունը

Հայաստանի Հանրապետության կառավարության 2007 թվականի օգոստոսի 30-ի N 1045-Ն որոշման (այսուհետ՝ որոշում) հավելվածի 1-ին կետով սահմանվում է պետական անտառային հողերում անտառային տնտեսության վարման և անտառօգտագործման հետ չկապված շինարարական ու պայթեցման աշխատանքների, օգտակար հանածոների արդյունահանման, մալուխների, խողովակաշարերի և այլ հաղորդակցուղիների անցկացման, հորատման և այլ աշխատանքների (այսուհետ` աշխատանքներ) իրականացման կարգը: 
Ներկայումս գործող իրավական ակտում առկա են մի շարք հակասություններ ինչպես գործընթացների կարգավորման առումով, այնպես էլ՝ այլ իրավական ակտերի հետ համադրման մասով, մասնավորապես․
1) որոշման 2-րդ կետով սահմանված է, որ պետական անտառային հողերում աշխատանքներ իրականացնելու նպատակով իրավաբանական և ֆիզիկական անձինք (այսուհետ` դիմումատու) դիմում են ներկայացնում լիազորված պետական մարմին, իսկ 3-րդ կետով դիմումատուն դիմումին կից պետք է ներկայացնի աշխատանքների իրականացման համար անհրաժեշտ, լիազորված պետական մարմնի հետ նախապես համաձայնեցված առաջադրանքի հիման վրա մշակված և Հայաստանի Հանրապետության օրենսդրությամբ սահմանված դեպքերում ու կարգով շրջակա միջավայրի վրա ազդեցության գնահատման պետական փորձաքննական դրական եզրակացություն ստացած նախագծի պատճենը (այսուհետ` փաստաթղթերի փաթեթ): Նման դրույթները չեն կարգավորում այն իրավահարաբերությունները, կամ գործընթացի տրամաբանական հաջորդականությունը, որոնց արդյունքում կարելի է համարել, որ փաստաթղթերի փաթեթը նախապես համաձայնեցվել է լիազորված պետական մարմնի հետ։
2) Չնայած այն կարգավորմանը, որ որոշման 3-րդ կետով նախատեսում է փաստաթղթերի փաթեթի նախապես համաձայնեցված լինելու հանգամանքը, այնուամենայնիվ որոշման 4-րդ և 7-րդ կետերով սահմանվում են դիմումի մերժման հիմքերը։ Այսպիսով հակասություն է առաջանում որոշման 3-րդ, 4-րդ և 7-րդ կետերի միջև։
3) Որոշման 8-րդ և 8.1-րդ կետերով նախատեսվում է անտառային տնտեսությանը հասցված վնասի հատուցման վերաբերյալ դրույթներ, մինչդեռ չի հստակեցվում թե ո՞ր աշխատանքների իրականացման արդյունքում է, որ կարող է վնաս պատճառել անտառային տնտեսությանը։ Միաժամանակ 8-րդ կետով նախատեսվում է, որ աշխատանքների իրականացման համաձայնության առկայության դեպքում դիմումատուն պայմանագիր է կնքում լիազորված պետական մարմնի հետ, մինչդեռ համաձայն ՀՀ կառավարության 2001 թվականի ապրիլի 12-ի N 286 որոշման 44-րդ կետի՝ հողամասերը վարձակալության տրամադրվում են մրցույթով՝ բացառությամբ պետական անտառային հողերից «Հայանտառ» պետական ոչ առևտրային կազմակերպությանն անհատույց օգտագործման իրավունքով տրամադրված հողամասերը վարձակալության հանձնելիս, ՀՀ կառավարության 2022 թվականի հուլիսի 25-ի N 1054-Ն որոշման 3-րդ կետի դ) ենթակետի «Հայանտառ» պետական ոչ առևտրային կազմակերպությանն անհատույց օգտագործման իրավունքով ամրացվում են վերակազմակերպված «Հայանտառ» փակ բաժնետիրական ընկերության տնօրինության` Հայաստանի Հանրապետության անտառային ֆոնդի 369377 հեկտար տարածքը` ըստ անտառաշինական նախագծերի, ինչպես նաև 3.1-րդ կետով սահմանված դրույթի՝ թույլատրվում է «Հայանտառ» պետական ոչ առևտրային կազմակերպությանն անհատույց օգտագործման իրավունքով ամրացված` Հայաստանի Հանրապետության անտառային ֆոնդի հողերն առանց մրցույթի վարձակալության տրամադրել Հայաստանի Հանրապետության անտառային օրենսգրքով սահմանված ժամկետներով: Միաժամանակ պետական անտառային հողերի օգտագործման տալու գործընթացը սինխրոնիզացվում է ՀՀ կառավարության 2007 թվականի մայիսի 24-ի N 806-Ն որոշման հավելվածի 3-րդ կետով սահմանված դրույթի հետ, այն է՝ անտառները և անտառային հողերն օգտագործման են տրամադրվում պետական կառավարման լիազորված մարմնի  համակարգում գործող անտառային տնտեսություն վարող կազմակերպության (տրամադրող) կողմից:

Սույն նախագծի․
1) 1-ին կետով առաջարկվում է առավել հստակեցնել այն դեպքերը, որոնք բխում են  պետական անտառային հողերում անտառային տնտեսության վարման և անտառօգտագործման հետ չկապված աշխատանքներից և որոնց մասով հաճախ ներկայացվում են դիմումներ։
2) 2-րդ կետով հստակ սահմանվում է, որ պետական անտառային հողերում անտառային տնտեսության վարման և անտառօգտագործման հետ չկապված աշխատանքների համար անտառօգտագործման պայմանագիրը կնքվում է առանց հրապարակային սակարկության` հաշվի առնելով վերոնշյալ ՀՀ կառավարության 2001 թվականի ապրիլի 12-ի N286 որոշման 44-րդ կետի, ՀՀ կառավարության 2022 թվականի հուլիսի 25-ի N 1054-Ն որոշման 3-րդ կետի դ) ենթակետի, ինչպես նաև 3.1-րդ կետի դրույթները։
3) 3-րդ, 4-րդ, 5-րդ, 6-րդ և 7-րդ կետերով կարգավորվում են այն գործընթացները, որի արդյունքում  փաստաթղթերի փաթեթը նախապես համաձայնեցվում է լիազորված պետական մարմնի հետ։
4) 8-րդ, 9-րդ, 10-րդ 11-րդ, 12-րդ, 13-րդ և 14-րդ կետերով սահմանվում են տրամադրողի և դիմումատուի միջև աշխատանքների իրականացման պայմանագրի կնքման հաջորդական քայլերը։ 
5) 15-րդ կետով հստակեցվում է պայմանագրի առարկա հանդիսացող աշխատանքների իրականացման նպատակով անտառային հողերի օգտագործման վարձավճարի հիմքը։
6) 16-րդ, 17-րդ և 18-րդ կետերով սահմանվում են անտառային տարածքներին հասցվող վնասի փոխհատուցման ձևերը և դեպքերը, ինչպես նաև անհրաժեշտ ֆինանսական միջոցների աղբյուրը։
 

2. Առաջարկվող կարգավորման բնույթը
«Հայաստանի Հանրապետության կառավարության 2007 թվականի օգոստոսի 30-ի N 1045-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծով հստակեցվում է անտառային հողերում անտառային տնտեսության վարման և անտառօգտագործման հետ չկապված աշխատանքների իրականացման գործընթացները, իրականացվում է պետական անտառային հողերի օգտագործման տրամադրումը կարգավորող իրավական ակտերի համաժամացում (սինխրոնիզացիա)։ Հստակ սահմանվում է, որ պետական անտառային հողերում անտառային տնտեսության վարման և անտառօգտագործման հետ չկապված աշխատանքների համար անտառօգտագործման պայմանագիրը կնքվում է առանց հրապարակային սակարկության, ինչը բխում է ՀՀ անտառային օրենսգրքի 48-րդ հոդվածի 2-րդ մասի 1-ին պարբերությունից։

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է շրջակա միջավայրի նախարարության կողմից։

4. Ակնկալվող արդյունքը
«Հայաստանի Հանրապետության կառավարության 2007 թվականի օգոստոսի 30-ի N 1045-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունմամբ հստակեցվում են անտառային հողերում անտառային տնտեսության վարման և անտառօգտագործման հետ չկապված աշխատանքների իրականացման գործընթացները։

5.  Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
«Հայաստանի Հանրապետության կառավարության 2007 թվականի օգոստոսի 30-ի N 1045-Ն որոշման մեջ փոփոխություններ և լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական կամ տեղական ինքնակառավարման մարմնի բյուջեի եկամուտներում և ծախսերում փոփոխություններ չի նախատեսվում: 

6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ.
Ներկայացվող նախագիծը չի բխում ռազմավարական փաստաթղթերից։
